
Bod yn y byd 9

Mae ‘masnach rydd’ yn wahanol iawn i ‘masnach deg’ rydych chi wedi bod yn clywed ychydig amdani yn ddiweddar.

Cyfundrefn Fasnach y Byd (y World Trade Organisation) sy’n llunio ac yn gweithredu rheolau masnach y byd. Mae busnesau mawr gwledydd cyfoethog, pwerus y byd yn cael dylanwad mawr ar y rheolau yma wrth gwrs.  Mae Banc y Byd a’r Gronfa Ariannol Gydwladol (International Monetary Fund  - yr IMF) yn rhoi benthyg arian i wledydd tlawd, ac felly maen nhw’n dylanwadu’n fawr ar bolisïau masnach y gwledydd hynny. Er mwyn cael benthyg yr arian mae’n rhaid iddyn nhw dderbyn yr amodau a’r polisïau mae’r cyrff yma yn eu gosod arnyn nhw.

Yr enw ar y polisïau yma yw ‘masnach rydd’.  Gwneud elw yw eu prif nod, nid gwneud yn siwr bod pobl y byd yn cael digon o arian i fyw arno a bod y byd yn lle diogel i fyw ynddo.

Mae ‘masnach rydd’ yn swnio’n syniad da, ond mae un dyn wedi disgrifio’r sefyllfa fel hyn:

“Mae masnach rhwng fy ngwlad i a gwledydd y Gorllewin yn debyg i antelop a jiraff yn ceisio bwyta’r bwyd sydd ar frig coeden.  Gallan nhw fod yn sefyll ar dir gwastad ond mae’r gystadleuaeth yn dal yn annheg.”

Ond mae rhywbeth arall sy’n gwneud y drefn yn annheg.  Dydy’r gwledydd cyfoethog ddim yn dilyn polisïau masnach rydd go iawn - mae eu llywodraethau yn rhoi cymorthdaliadau i’w ffermwyr.  Maen nhw wedyn yn gallu allforio’u cynnyrch nhw yn rhad i farchnadoedd y gwledydd tlawd, a thrwy hynny yn tanseilio’r economi leol fanna.

Er mwyn helpu’r tlawd yn y gwledydd hyn ac er mwyn gwarchod yr amgylchedd mae angen masnach gyfiawn nid masnach rydd.

Yn ystod 2004 a 2005 mae aelodau Mudiad Masnach Gyfiawn (y Trade Justice Movement) yn hyrwyddo ymgyrch i gael pobl i bleidleiso am fasnach gyfiawn. Os hoffech wybod mwy, ewch i www.tearfund.org/trade.

Gweddïwn,

Helpa ni i gofio am y tlawd , i siarad ar eu rhan ac amddiffyn eu hawliau  fel rwyt ti’n dweud wrthon ni am wneud. Amen

